
Mahai sektoriala

Ekainaren 10ean mahai sektoriala egin zen, STEILASek eskatua. Bertan, Departamentuak
honako gai hauen berri eman du:

Hezkuntza pribatuko itunak gotortzeko legea (10/2026 Foru Legea, maiatzaren
20koa, itunpeko unitateak luzatzeari eta ikasleen gehieneko ratioaren jaitsiera orokorrari
buruzkoa).

26/27 ikasturtean, hezkuntza sisteman aurreikusitako gelen itxieran luzamendu bat
egonen da, eta 130 eta 140 ikasgela publiko gehiago izanen dira. Horrek Haur eta
Lehen Hezkuntzan lanaldi osoko 250-300 lanpostu oso berri sortuko omen ditu, eta horiek
abuztuko esleipenetan aurreikusitako lanpostuei gehituko =zaizkie. Aurreikuspen hori
betetzen ote den ikusi beharko da.

STEILASek asteazkenetan sustatutako mobilizazioen bidez, ikastetxeek egindako
presioak eragin erabakigarria izan du lege honen aldeko interpretazio
onuragarria erdiesteko. STEILASek jarraituko du mobilizatzen eta ikastetxe
publikoetan murrizketen aurkako borroka bultzatzen.

Luzamendu hori datorren ikasturterako baino ez da, eta itunpeko pribatuan ratioak 27/28
ikasturtean murriztuko dira. Beraz, itunpeko pribatuan ratioak murrizten badira eta
publikoan gelak ixten badira, eragin negatiboa oso nabarmena izanen da hezkuntza
publikoan eta enpleguan. Borrokan segitu behar dugu, bestela ikasgelen gehikuntza hori
ekaitzaren aurreko barealdia baino ez da izanen.

Titulazio eskakizun guztiak betetzen ez dituzten kontratatutako langileak: laster
argitaratuko da zerrenda orokorrean sartzeko ebazpena (ofizioz, berariazko zerrenda
batean sartu direnei eta espediente bidez titulazio eskakizunak aurkezten dituztenei, bi
kasuetan, zerrenda orokorrean dauden gainerako langileen atzetik geldituko dira). Uda
beren kontratazio aldien arabera kobratuko dute, eta LET masiboan parte hartzeko aukera
izanen dute.

Lanpostuak irakas-hizkuntza desberdinekin osatzeko irizpidea. Hezkuntzako
Zuzendari Nagusiak ez zuen asmatu horri buruzko irizpide idatzirik ba ote zegoen esaten,
baina euskara eta gaztelaniaren kasuan sen ona aplikatzen zela, eta uko egin zion ingelesa
eta gaztelania duten lanpostuetan ezarritako irizpideari erantzuteari. Argi dago irizpidea
hizkuntza apartheida eta euskarafobia direla.

Araudi berriak:

Haur, Lehen, Bigarren Hezkuntzako eta Batxilergoko ikastetxeen Antolaketa eta
Funtzionamendu Erregelamenduak arautzen duten foru aginduak: datorren 26/27
ikasturterako sartuko dira indarrean. STEILAS araudi horien aurka agertu da, eskatzen
genituen hobekuntzak aintzat ez hartzeagatik. Hala eta guztiz ere, DBH instituetako
departamentuko burutzak abian jarriko dira 27/28 ikasturtean, eta zuzendariordetza

lanpostuetan diru osagarria jasotzen hasiko dira, Bizikidetzako foru agindua argitaratu
ondoren (oraindik mahai sektorialean jorratu ez dena).

Jardunaldiari eta Ordutegiari buruzko dekretu berria: ekainean bidaliko digute lehen
zirriborroa, eta irailetik aurrera hasiko da negoziazioa. Irakasle guztien lan baldintzak
hobetzeko lan eginen dugu.

2027ko EPE: irudi eta Soinuaren Teknikak eta Prozedurak, Prozesuak eta
Komunikabideak, Analisia eta Kimika Industriala espezialitateak sartzea eskatu genuen,
besteak beste, baita ere euskaraz deituko ez diren beste batzuk; baina, Departamentuak
ez du eskaintza hori Hezkuntzako mahai sektorialean negoziatuko, mahai orokorra osatzen
duten sindikatuek hala eskatuta.

LETen datak:

Bigarren Hezkuntzakoa, Lanbide Heziketako irakasle teknikoena eta Hizkuntza
Eskoletakoak ekainean.

Maisu-maistren Kidegoa, Musika eta Arte Eszenikoak, Arte Plastikoak eta Diseinua, eta
Arte Plastikoetako eta Diseinuko Tailerrak abuztuan.

Klaseak hasi aurretik 2 LET arrunt egiten saiatuko dira.

STEILASen proposamenak irakasle interinoen baldintzak hobetzeko:
ekarpenak berriz ere bidali ditugu, baina ez dute kontratatutako langileak
kudeatzeko araudia aldatzeko asmorik. Irailean borrokan jarraituko dugu.

